
గావునఁ దప్పు నావలనఁ గల్గమి నీవు దలంపకుండినన్

దైవ మెఱుంగఁడే తగనిదండము దండధరుండు చేయునే.



	 189







	క.	
ఇలువాడుదు గరగరగాఁ, దలవాకి లెఱుంగఁ బొరుగుతరుణులఁ గూడన్

గల నైన నన్యపురుషులఁ దలఁపన్ దులువా పతివ్రతామణిఁ గానే.

	వ.	
అని సురమునీంద్రుల నుద్దేశించి యిట్లనియె.

	ఉ.	
ఓసురలార యోమునివరోత్తములార భవత్పదాబ్జవి

శ్వాసము నాకుఁ గల్గుట నిజం బగునేని మదీయకాంతుపైఁ

జేసినభక్తి యెన్నఁడును జిందిలదేని వినుండు నేఁడు

నాసిక వచ్చుఁగాక జతనంబుగఁ బూర్వగతిం బ్రకాశమై.

	వ.	
అని పలికి నిజనాథు నుద్దేశించి యిట్లనియె.

	చ.	
ఎఱుఁగక చేసినట్టినిను నేమన వచ్చుఁ బతివ్రతాగుణం

బెఱుఁగుటఁ జేసి నాకు సుర లిచ్చిరి ముక్కిటు చక్కఁ జూడు ప

ల్లఱపులు మాని యాక సమునందు సురేంద్రుఁడు లోకపాలురుం

దఱుదుగ నన్నుఁ జూచుటకుఁ దార్కొని రందఱుఁ గాన నయ్యెడున్.

	క.	
అని తనవల్లభ పలికిన, విని విస్మితుఁ డగుచు లేచి విభుఁ డతిశీఘ్రం

బున దివియఁ గొనుచుఁ గదియం, జని కనియెం దనదుభార్యచక్కనిముక్కున్.

	క.	
పొగడగని తనభామినికిన్, దడయక పదయుగము చేరి దండం బిడి య

ప్పుడ తాఁ గట్టినపెడకే, ల్విడిచి ప్రియుఁడు ప్రియము వల్కె వేగినపిదపన్.

	వ.	
భిక్షుకుండును నిద్రావిరహితుండై సర్వవృత్తాంతంబునుఁ జూచుకొనియుండె నట

దూతికయును వస్త్రాచ్ఛాదితముఖకమల యై తనగృహంబునకుం జని శయ్యాతలం

బున నాసీనయై తనపురుషుం డెఱింగిన నేమని మొరుంగుదు నేమి సేయుదు నెక్కడఁ

జొత్తు నని చింతించుచున్నసమయంబున దానివల్లభుం డైనక్షౌరకుండును మేల్కని

ముఖప్రక్షాళనంబు చేసికొని తనభార్యం బిలిచి యిట్లనియె.

	గీ.	
కత్తు లున్న సంచి కడువేగఁ గొని రమ్ము, పోయి యూడిగమ్ము సేయవలయు

రాజు పిలువఁ బంపె రమణిరో తెమ్మన్న, నదియుఁ గత్తి యొకటి యతని కొసఁగ.

	వ.	
అది పుచ్చుకొని నాపితుం డగ్నికణంబు లొలుకఁ గన్నుల దానిం జురచురం జూచి.

	ఉ.	
కత్తులతిత్తిఁ దె మ్మనినఁ గానక నా కిది యొంటికత్తి నీ

విత్తఱి నేల యిచ్చి తిది యేమి పరాకున నున్నదాన వో

తొత్తులతొత్త వేసడమ దూలపిసాచి యటంచు నాత్మలో

నెత్తినతీవ్రకోపమున నింతిపయిం బడఁ గత్తి వైచినన్.

		 ఈ పేజీలో చివరి మార్పు 1 మార్చి 2023న 00:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

